
11. februar 2014     UPA14/53 

 

Inatsisartut suleriaasianni § 33 naapertorlugu aalajangiiffigisassatut siunnersuut imaattoq 

matumuuna saqqummiupparput: 

 

Inissiani attartortittakkani ineqarnermut tapiissutit pillugit Inatsisartut peqqussutaat nr. 3, 

31. maj 2001-imeersup allanngotinneqarnissaa siunertaralugu Naalakkersuisut 

sulissuteqaqqullugit peqquneqarnissaannik Inatsisartut aalajangiiffigisassaattut siunnersuut, 

taamaaliornikkut ineeqqanik attartornermi ineeqqamut ataatsimut ineqarnermut 

tapiissutinik ukiumut 18.000 kr.-inik qummut killeqartussanngorlugu aammalu illunik 

attartornermi illumut ataatsimut kvadratmeterimut ukiumut 1.080 kr.-inik qummut 

killiliisoqarnissaa qulakkeerneqartussanngorlugu. 

(Inatsisartuni ilaasortat Knud Kristiansen aamma Gerhardt Petersen, Atassut) 

 

Tunngavilersuut: 

ATASSUT-mit ilisimavarput, pigaartumik Nuummi nammineq inissiaatigisat illuutigisallu 

pisiariumaneqarluartartut, taamalullu pisereernermi ineeqqat ataasiakkaat inunnut ineqarnermut 

tapiissutisisinnaasunut akisoorujussuanngorlugit attartortinneqartartut.  

 

ATASSUT-mit isumarput naapertorlugu tamanna inissianik attartortitsisarnermut peqqussutip 

aammalu ineqarnermut tapiissutisisarnermut peqqussutip siunertaanut naapertuutinngitsoq. 

Tamatuma saniatigut aamma paasinarsivoq inissianik mikisunik inuusuttunut atugassianik 

“angajoqqaat inissianisisarnerannik” (forældrekøb) taallugu aaqqissuussineq atugaallualeriartorpoq, 

taamatullu aaqqissuussinermi inissiaaqqat tamakku pisiarereernerini tamakkiisumik ineqarnermut 

tapiissutisisinnaasunut attartortinneqartartut. 

 

Pissutsit taamaannerisa ersersippaat inatsisit siunertarineqanngitsumik ilaannakortuusimasut, 

tamannalu atorluarneqartoq. Matumani pineqarpoq ineeqqanik ataatsimoortumik anartarfeqartunik 

uffarfeqartunillu attartortitsinerit. Inatsisit ullumikkutut itsillugit ineqarnermut tapiissutisisinnaaneq 

anguneqarsinnaasarpoq. 

Assersuutigiinnarlugu inissiaq nammineq pigisaq pingasunik initalik 87 m² Nuummi 

attartortinneqarsinnaasarpoq qaammammut 12.000 kr.-ilerlugu. Inissiaq taanna ineeqqanut 

marlunnut ataatsimoortumik isersimaartarfiusumik initaqartutut, igaffeqartutut uffarfeqartutullu 

avillugu attartortinneqarpoq assersuutigalugu ilinniartunut, ataaseq qaammammut 6.000 kr.-inik 

akiliisartussannorlugu, taakkulu attartortut tamarmik immikkut qaammammut 5.000 kr.-inik 

ineqarnermut tapiissutisisinnaallutik. Inissiamik taassuminnga inunnut assigiinngutsunut marlunnut 

sinittarfiit attartortinneqarnerini, pisortat qaammammut 10.000 kr.-inik attartortitsisumut 

tapiissuteqartarput attartortullu taamaallaat katillugit 2.000 kr.-inik akiliuteqartarlutik. 

 

Periaaserineqalersimasoq alla tassaavoq inissiaq illuluunniit angisooq ineeqqanut agguarlugu 

inuusuttunut attartortinneqarsinnaasarmat. Taamatut pisoqaraangat amerlasuutigut inissiamik 

piginnittoq attartortullu arlaat toqqaannartumik ilaqutarineqarluni/tik.  

 

Inissiaq tallimanik initalik 120 m²-sut angitigisoq »kollegianngorlugu« ilinniartunut sisamanut 

attartortinneqarsinnaavoq taakkulu ataatsimoortumik inimik isersimaarfeqartinneqartarput 

ataatsimoortumillu igaffeqartarput, uffarfeqarlutillu, taamaattumik inissiamik attartornermi 

ineqarnermut tapiissutit pillugit inatsisit ullumikkutut itsillugit taamatut katiterilluni attartortitsineq 

makkuninnga tunngaveqassaaq: 

 

• Ilinniartut attartortut ataasiakkaarlutik ukiumut akileraartussaatitaasunik annerpaamik 

isertitaqartarput 59.000 kr.-inik. 

• Ilinniartut ataasiakkaarlutik pisinnaatitaaffeqarput attartornermut aningaasartuutit 85 

procent-iisa nalinginik ineqarnermut tapiissutisissallutik. 

• Taakku tamarmik immikkut ineeqqamut attartornermi isumaqatigiissummik 

atsiorsimasinnaapput ineeraq 17 m²-mik angissusilik qaammammut 5.900 kr.-inik 

akiliisussanngorlutik. 

• Ilinniartut  taakku attartortut ineqarnermut tapiissummik annerpaamik taperneqarsinnaapput, 

tassalu 5.000 kr.-it nalinginut tapiiffigineqassapput. 

• Ineeqqanik attartortut ataasiakkaarlutik 900 kr.-imik qaammammut akiliisassapput 

• Inissiamik attartortitsisoq ukiumut 283.200 kr.-inik attartortitsinermini pissarsisassaaq. 

• Taakkunannga pisortat 240.000 kr.-inik tunniussisuussapput ineqarnermut tapiissutit 

aqqutigalugit. 

 

Taamatut aaqqissuussisarneq ineqarnermut tapiissutisisinnaanermut aaqqissuussaanerup 

siunertaanut naapertuutinngitsoq ATASSUT-mit isumaqarpugut.  

 

Ineqarnermut tunngatillugu niuernermi aaqqissuussaaneq nunatsinni nutaanerpaat ilagaat 

angajoqqaat ineeqqanik mikisunik qitornaminnut ilinniartunut atttartortitassaminnik pisisarnerat. 

Angajoqqaat inissiamik pisisarneranni siunertaasarpoq ineqarnermut tapiissutit iluaqutigalugit 

aningaasalersorneqassasut. Allagarsiussaq matumani assersuutigineqartoq inissianik 

tuniniaassussisartut ussassaarusiaannit tigusaavoq: 

 

»Angajoqqaat inissianik pisinerat... 

Paniit ernerilluunniit inuusuttoq angerlarsimaffissinnit qimagulluni nammineq initaarnissaminik 

kissaateqarpoq, taamaattorli INI-mi Iserit-milu utaqqisut amerlanerujussuisa kingunerisaanik 

inuusuttortassi nammineq initaarsinnaanera piaartumik pisinnaanavianngilaq. Tamatuma 

malitsigisaanik inuusuttunut angajoqqaavinullu tattoqisaatilersimasunut ulluinnarni inuuniarnermi 

ajornartorsiutinik pilersitsisarpoq. Aaqqiissutaasinnaasoq tassaasinnaavoq, angajoqqaat 

inissiamik mikisunnguamik nammineq pigisassamik pisinerat, inuusuttumullu attartortillugu…..  

Aningaasaqarneq aaqqissuussinermi tasssani oqimaaqatigiissarneqarsinnaavoq, inuusuttup 

ineqarnermut tapisinissaminut pisinnaatitaaffeqarnera. Ineqarnermut tapiissutit ullumikkut 5.000,- 

kr.-it tungaanut annertutigisinnaapput, inuusuttorlu nammineerluni 1.000 kr.-it missaani nammineq 

qaammammut akiliisassaaq tassungalu ilanngullugit innallagissamut kiassarnermullu akiliutissat, 

taassuma saniatigut angajoqqaat qaammammut taamaallaat 300 kr.-iniit 500 kr.-it tungaanut 

tapiissuteqartassapput. Tapiissut taanna taarsigassarsiniartarfimmut inissiaaqqamik pisinermut 

atatillugu taarsersukkat nalingata missaaniissaaq, taamaalillunilu annaasaqaataassanngilaq. 

Aggeritsi angajoqqaatut pisisinnaaneq pillugu aaqqissuussineq ilissinnorpiaq naapertuunnersoq 

pillugu oqaloqatigiissaagut!« 

 

Inissiani attartortakkani ineqarnermut tapiissutisisitsisarnermi aaqqissuussineq qaammammut 

annerpaamik 5.000-kr-inik, tassa ukiumut 60.000 kr.-inik qummut killiliisimaneq inigisap 

mikissusaanut angissusaanulluunniit annertussusiliinertaqanngitsoq pissusissamisoorsorinanngilaq. 

Inuiaqatigiit aningaasaqarnerannut aammalu nukissaqassusaannut soqutaannginngilaq inissiamik 

attartornermi tapiissutit qaammammut sinittarfeqanngitsumut tallimanilluunniit initalimmut 

tunngatinneqarnersoq. 

 

Tamanna aaqqiivigineqartariaqartutut nalilerlutigu ATASSUT-mit siunnersuut manna 

saqqummiupparput. 

 

Pisortanut aningaasatigut allaffissornikkullu kingunerisassat: 

Inissiani attartortittakkani najugaqarnermi tapiissutisisinnaanerup sukateriffigineqarneratigut taanna 

aqqutigalugu nunatta karsianit aniasut ikilisinneqassapput. 

 

Namminersorlutik inuussutissarsiuteqartunut aningaasatigut allaffissornikkullu 

kingunerisassat: 

Soqanngilaq. 

 

Innuttaasunut aningaasatigut allaffissornikkullu kingunerisassat: 

Ineeqqanik inissianillu mikisunik attartortut aningaasatigut pisussaaffeqarnerulernerannik 

kinguneqarsinnaasoq ilimagineqassaaq, ineqarnermut tapiissutisisinnaanermut periarfissat 

sukateriffigineqarlutillu annikillisinneqassammata. 

 


